
 Lukas 22: 14-20Kan jy nog onthou

Eldo-Gespreksgids

Gespreksvrae
➢ Waarom dink jy het Jesus spesifiek die Pasga gebruik om die Nagmaal in te stel? Wat leer dit ons 

oor sy verlossingswerk?
➢ Hoe help die brood en wyn jou om die evangelie op ’n meer persoonlike en tasbare manier te 

verstaan?
➢ Wat beteken dit vir jou persoonlik om te weet dat die Nagmaal nie net gaan oor óns wat God 

onthou nie, maar ook oor God wat sy verbond met ons onthou?

Wanneer iemand vir ’n lang tyd weg van die huis af is, dra hy dikwels ’n foto van sy geliefdes saam. 
Nie omdat hy vergeet hoe hulle lyk nie, maar omdat die foto hom herinner aan wat werklik belangrik is. 
Dit herinner hom aan liefde, betekenisvolle verhoudings en die doel waarvoor hy leef. Op ’n 
soortgelyke manier het Jesus die Nagmaal ingestel. Hy het dit nie gegee omdat Hy bang was dat ons sy 
Naam sou vergeet nie. Die Nagmaal herinner ons aan God se liefde, sy genade en die groot prys wat 
Jesus vir ons verlossing betaal het. 

Die Nagmaal en die Pasga

Die Nagmaal is tydens die Joodse Pasga ingestel. Die Pasga was ’n jaarlikse fees wat die volk herinner 
het aan God se verlossing uit Egipte. Die lam het hulle herinner aan die bloed op die deurkosyne, en die 
ongesuurde brood aan die haastige uittog uit slawerny. 

Toe Jesus saam met sy dissipels die Pasga vier, gee Hy egter nuwe betekenis aan die maaltyd. Hy neem 
die brood en sê: “Dit is my liggaam.” Hy neem die beker en sê: “Dit is my bloed en  die nuwe 
verbond.” Jesus wys daarmee dat Hy die ware Paaslam is wat verlossing gebring het.

“Doen dit tot my nagedagtenis”

Jesus sê nie: “Doen dit as julle lus is nie.” Hy gee ’n opdrag. Die Nagmaal is nie deur mense of die kerk 
uitgedink nie; dit is deur Christus self ingestel. Daarom noem ons dit ’n sakrament , ’n heilige teken 
waardeur God sy genade sigbaar aan ons verkondig. 

Wanneer ons die brood eet en die wyn drink, word ons herinner aan Jesus se lyding, kruisiging, 
opstanding en oorwinning. Die brood en wyn is soos sigbare preke: ons hoor nie net die evangelie nie, 
ons sien, proe en ontvang dit. 

Meer as net herinnering

Die Nagmaal kyk nie net terug nie; dit versterk ons ook vir vandag. Ons kom dikwels moeg, 
bekommerd of twyfelend na die tafel toe. Daar herinner Christus ons weer: “Ek het vir jou gesterf. My 
genade is genoeg.” 

Nog meer wonderlik is dat die Nagmaal ons herinner dat God óns onthou. Psalm 111 leer dat God altyd 
aan sy verbond dink. Ons redding rus nie op ons vermoë om God vas te hou nie, maar op God se trou 
om sy verbond met ons te hou. Die Nagmaal verkondig dat God sy beloftes nooit vergeet nie.


